ޔައުމިއްޔާ
މިނިވަން މުއައްސަސާތަކާ ބެހޭ ކޮމިޓީގެ 15 ވަނަ ބައްދަލުވުން. (04.08.2010)
ރިޔާސަތުން ވާހަކަދެއްކެވުން:

މިނިވަން މުއައްސަސާތަކުގެ ކޮމިޓީގެ ބައްދަލުވުން ކޯރަމް ހަމަވުމުގެ ސަބަބުން އަޅުގަނޑު ފަށާނަން. މި ވަގުތު ހާޒިރުވެވަޑައިގެން ތިއްބެވީ އިހަވަންދޫ ދާއިރާގެ މެންބަރު އަޙުމަދު ޢަބްދުﷲ، ކަނޑިތީމު ދާއިރާގެ މެންބަރު މުޙައްމަދު ޙުސައިން، ހުޅުމީދޫ ދާއިރާގެ މެންބަރު އިލިޔާސް ލަބީބު އަދި އަޅުގަނޑު ހަނިމާދޫ ދާއިރާގެ މެންބަރު މުޙައްމަދު މުޖުތާޒް. (ވަގުތުކޮޅަކަށްފަހު) އާދެ، އެހެންވީމާ، އަޅުގަނޑު ދަންނަވާލާނަން އަޅުގަނޑުމެންނަށް މި ނިންމުނު ގޮތް. އާދެ، 2:00 ން ފަށައިގެން ޝަރުތުހަމަވާ ހުރިހާ ފަރާތްތަކާ އިންޓަވިއުކުރަން. އެއީ 15 މިނެޓް، 15 މިނެޓުން އިންޓަރވިއުކުރާ ގޮތަށް. އަދި އަޅުގަނޑުމެން މާކުސްދިނުމުގައި ބަލާނެ މިންގަޑަކީ، ސިވިލް ސަރވިސް ކޮމިޝަނުގައި މިހާރު ހިމެނިވަޑައިގަންނަވާ މެންބަރުން ޢައްޔަންކުރުމުގައި ރައްޔިތުންގެ މަޖިލީހުގެ ކޮމިޓީން ގެންގުޅުނު މިންގަނޑު. އަދި އަޅުގަނޑުމެން އިންޓަވިއުކުރާނީ، މި ލިސްޓު ތަރުތީބުން. މިންގަނޑު އޮންނާނެ މި ކޮޅުގައި. އެހެންވީމާ، އަޅުގަނޑު ދެން ކޮމެޓީގެ ބައްދަލުވުމެއް ބާއްވާނީ 1 ޖަހާއިރު. އާދެ، އިންޓަވިއުގެ ވަގުތަކީ 15 މިނެޓް. އާދެ، 15 މިނެޓް، އަދި ބައިގަޑިއިރަށް ވުރެ ގިނަ ނުވާ ގޮތަށް. ދެން އެހެންވީމާ، އަޅުގަނޑުމެން އެންމެ ފުރަތަމަ މިއަދު އިންޓަވިއުކުރާނީ ޙަސަން އިބްރާހީމް، މ.ހާދޫ. (ވަގުތުކޮޅަކަށްފަހު) އޭނަ ޝަރުތު ހަމަ އެއް ނުވޭ. 
(ވަގުތުކޮޅަކަށްފަހު)
ކަނޑިތީމު ދާއިރާގެ މެންބަރު މުޙައްމަދު ޙުސައިން ވާހަކަދެއްކެވުން:
އަޅުގަނޑު ކުރިން ހަމަ ރެކޯޑުން ބޭރުގައި ދަންނަވާލި ވާހަކަ ރެކޯޑުގައި ވެސް ދަންނަވަން ވެސް ބޭނުން. އެއީ ސިވިލް ސަރވިސް ކޮމިޝަނުގެ މެންބަރުކަމަށް ކުރިމަތިލެއްވި ފަރާތްތަކުގެ ތެރޭގައި ސިވިލް ސަރވިސް ކޮމިޝަނުގެ މެންބަރުކަމަށް މުޅިން އަލަށް ކުރިމަތިލެއްވި ފަރާތްތަކާއި، އަދި ސިވިލް ސަރވިސް ކޮމިޝަނުގެ މެންބަރުކަމުގައި އެ ކޮމިޝަން އުފެދުނީއްސުރެ މިހާތަނަށް ތިއްބެވި ބައެއް ބޭފުޅުންނާއި، އުފެދުމަށްފަހު ދުވަސްކޮޅެއްގެ ފަހުން ގުޅިވަޑައިގެން މިހާތަނަށް ޚިދުމަތްކުރައްވާފައި ވާ ބޭފުޅުންނާ، މި ތިން ބާވަތުގެ ބޭފުޅުން ހިމެނިފައި އެބަ ވޭ. އެހެންވީމާ، އުސޫލެއްގެ ގޮތުން އަޅުގަނޑުމެން އިންޓަވިއުކުރުމުގައި ބަލަނީ އެންމެ ފުރަތަމަ ސިވިލް ސަރވިސް ކޮމިޝަނަށް މެންބަރުން ޢައްޔަންކުރުމުގައި، މެންބަރުން އިންޓަވިއުކުރުމުގައި އަޅުގަނޑުމެން ބެލި މިންގަނޑު ކަމުގައި ވިޔަސް، މިހާތަނަށް ސިވިލް ސަރވިސް ކޮމިޝަނުގެ މެންބަރުކަން ކުރައްވާފައި ވާ، އަދި މިހާރު ވެސް އެ މަޤާމުގައި ތިއްބެވި ބޭފުޅުންނާ އިންޓަވިއުކުރާއިރު ކޮންމެވެސް މިންވަރެއްގެ ތަފާތެއް ގެންގުޅެންޖެހޭނެ ކަމަށް އަޅުގަނޑަށް ޤަބޫލުކުރެވޭ. އެއީ އެ ބޭފުޅުންގެ ޕަރފޯމެންސް ވަނީ ސިވިލް ސަރވިސްގެ ހުރިހާ މުވައްޒަފުންނަށް ފެނިފަ. ރައްޔިތުންނަށް ވަނީ ފެނިފަ. އަދި އެ ބޭފުޅުން ކަންތައްތައް ގެންދެވި ގޮތުގެ ސަބަބުން ސިވިލް ސަރވިސް އަށް ލިބިފައި ވާ ނަމަ ލިބިފައި ވާ ކުރިއެރުމަކާއި، ނުލިބި އޮތް ކަމެއް ވާ ނަމަ ނުލިބި އޮތް ކަމަކާ، މި ކަންތައްތައް ވެސް ވަނީ ސިވިލް ސަރވިސްގެ މުވައްޒަފުންނަށް، ރައްޔިތުންނަށް ފެނިފަ. އެހެންވީމާ، އެ އަޅުގަނޑުމެން ކޮންމެވެސް ވަރެއްގެ ވިސްނުމެއް އެ ކަމުގެ މައްޗަށް ބަހައްޓަންޖެހޭނެ ވާހަކަ އަޅުގަނޑު ދަންނަވަން. 
(ވަގުތުކޮޅަކަށްފަހު)

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:

އަޅުގަނޑު ބޭނުން ހަމަ އޮންދަ ރެކޯޑް މުޙައްމަދު ޙުސައިން ހުށަހެޅުއްވި ހުށަހެޅުއްވުމަށް ތާއީދުކޮށްލަން. އެ ގޮތަށް އަޅުގަނޑުމެން އެ ޕްރޮސެސް ކުރިއަށް ގެންދަން އަޅުގަނޑު ވެސް އެދޭ ވާހަކަ ދަންނަވާލަން. 
(ވަގުތުކޮޅަކަށްފަހު)

ހެންވޭރު ދެކުނު ދާއިރާގެ މެންބަރު ޙާމިދު ޢަބްދުލްޣަފޫރު ވާހަކަދެއްކެވުން:

އަޅުގަނޑު ހުށަހަޅާލަން އިތުރުކަމެއް. އެ އަޅުގަނޑުމެން ދާދި ފަހުން ޖުޑީޝަލް ސަރވިސަސް ކޮމިޝަނާ ބައްދަލުކުރިން މި ކޮމިޝަނުން. ބައްދަލުކޮށް ސުވާލުތަކެއްކޮށް އެ ބޭފުޅުންގެ މަސައްކަތް ކަށަވަރުކުރަން ވެގެން އަޅުގަނޑުމެން ބައްދަލުކުރީ. ދެން އޭގެތެރޭގައި އަޅުގަނޑު އޮންނާނެ ރިކުއެސްޓުކޮށްފައި އެ ކޮމިޝަނުގެ \އިސްތިއުފާދެއްވި ސެކެޓްރީ ޖެނަރަލާ ބައްދަލުކޮށްފައި، އެއީ ކިހިނެއް ކިހިނެއް ހިނގާފައި އޮތް ކަމެއްތޯ. އެ ކަމަށް އެދިފައި އޮންނާނީ އިނގޭތޯ. ދެން ދެވަނަ ކަމަކަށް އަޅުގަނޑު ބޭނުންވީ ފާހަގަކޮށްލަން މިހާރު މި އޮތީ ފަޑިޔާރުންނާ ބެހޭ ބިލު ނިމި މި އޮތް ދަނީ. އޭގެތެރޭގައި އަޅުގަނޑުމެންގެ ކޮންޓްރާވަރސީ އަކަށް ވީ ޖުޑީޝަލް ސަރވިސް ކޮމިޝަނުން މި ގެންގުޅޭ މިންގަނޑުތައް. ފަޑިޔާރުން ކަނޑައެޅުމުގެ މިންގަނޑުތައް. އެހެންވީމާ، އެ މިންގަނޑުތައް ކޮންބައެއްތޯ ކަނޑައަޅަނީ. ޖުޑީޝަލް ސަރވިސް ކޮމިޝަނުންތޯ ނުވަތަ ރައްޔިތުންގެ މަޖިލީހުންތޯ. ދެން އަޅުގަނޑުމެންނަށް މި އޮތީ ހަމަ ކަނޑައެޅިގެން އެބަ ބުރަވެވޭ ރައްޔިތުންގެ މަޖިލީހުން ފާސްކުރާ ޤާނޫނެއްގެ ތެރެއިންކަން މި ކަންކަން ވާންޖެހޭނީ. އެހެންވީމާ، ޤާނޫނު މިހާ ހިސާބަށް ގޮސްފައި އޮއްވާ މި ދެން އޮތް 24 ނުވަތަ 48 ގަޑިއިރު ތެރޭގައި ޖުޑީޝަލަ ސަރވިސް ކޮމިޝަނުން އެކަންކަމައިގެން ކުރިއަށް ދިއުމަކީ ވަރަށް ހަމަނުޖެހޭ ކަމެއް ކަމަށް އަޅުގަނޑަށް ފެންނަނީ. އެހެންވީމާ، އަޅުގަނޑު އެބަ ހިތަށް އަރާ އަޅުގަނޑުމެން ކުރީ ދުވަހު ބައްދަލުކުރި ކުރުމާ ގުޅިގެން މި ކޮމިޓީން ލަފައެއްގެ ގޮތުގައި އެ ބޭފުޅުންނަށް އަންގަވާލަދެއްވަން މިހާރު ޤާނޫނު އެ އޮތީ، އެއީ ރައްޔިތުންގެ މަޖިލީހުގެ ޒިންމާ އެއް. އެހެންވީމާ، އެ ޒިންމާ އަދާކުރުމުގެ މަގުމަތީގައި އޮއްވާ ތި ބޭފުޅުން ތި ވަރުގެ ކަމެއް ކުރާކަށް ނުފެނެއޭ. ލަފައެއް ދޭން އަޅުގަނޑަށް ފެނޭ. އެއީ އަޅުގަނޑުމެންގެ ޒިންމާ އެއް ކަމަށް އަޅުގަނޑަށް ފެންނާތީ. ޝުކުރިއްޔާ.
ރިޔާސަތުން ވާހަކަދެއްކެވުން:
އިހަށް ސިވިލް ސަރވިސް ކޮމިޝަނުގެ ކަންތައްތައް ނިންމާލާފައި، ދެން... 
(ވަގުތުކޮޅަކަށްފަހު)

ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:

ދެންމެ މުޙައްމަދު ޙުސައިން ދެއްކެވި ވާހަކަފުޅާ ގުޅިގެން އަޅުގަނޑު ވެސް އިތުރަށް ދަންނަވާލަން ބޭނުންވޭ ސިވިލް ސަރވިސް ކޮމިޝަނުގެ ޤާނޫނު ކުރިން އޮތް ގޮތާ، ޚިލާފަށް މިހާރު މި އޮތީ މަޖިލީހުން ރައީސަކާއި ނައިބު ރައީސަކު ހޯދާފައި ހަވާލުކުރީމާ، އެ މީހުން ގޮސް، މަސައްކަތްކުރާ ސިސްޓަމަކަށް ބަދަލުކޮށްލާފަ. އެ މީހުންގެ ތެރޭގައި އެ މީހުންގެ އިޚްތިޔާރީ ބާރެއްގެ ތެރެއިން ރައީސަކާއި ނައިބު ރައީސެއް ހޮވުމުގެ އިޚްތިޔާރެއް ނެތް. ނޫނިއްޔާ، މި ދެންނެވީ ރައީސަކު މަޖިލީހުން ހޮއްވެވި ކަމުގައި ވިޔަސް ވެސް، އެ މީހުންގެ ތެރެއިން އެކަން ހޮއްވެވުމުގެ ފުރުޞަތެއް ނެތޭ މިހާރަކު އެ މީހުންނަކަށް. އެހެންކަމަށް ވަންޏާ މަސައްކަތުގެ މާޙައުލުގައި މި ވަގުތު ތިއްބެވި އެ ކޮމިޝަނުގެ ރައީސާއި ނައިބު ރައީސް ވެސް ކުރިމަތިއްލާފައި އޮތީމާ، އެ ސުވާލުތައް ކުރުމުގައި އަމާޒުވެގެން ދާ އެއް ސުވާލެއްގެ ގޮތުގައި ނުވަތަ އެ ސުވާލުގެ ތެރޭގައި ހިމެނެންވާނެ މައިގަނޑު އެއް ކަމެއް ކަމުގައި އަޅުގަނޑަށް ޤަބޫލުކުރެވޭ، ޤާނޫނަށް މި ގެނައި ބަދަލުގެ ސަބަބުން އެ މީހުންގެ މަސައްކަތުގެ މާޙައުލަށް ވެގެންދާނީ ކިހިނެއްތޯ. ނޫނިއްޔާ ކިހިނެއް ކަމަށް ދެކެވަޑައިގަންނަވަންތޯ. މިކަހަލަ ގޮތަކަށް އެ ވެސް ވިސްނާލަންޖެހޭ ކަމެއް. އެއީ ސަބަބަކަށް މި ވަނީ ބައްޓަން މި ކުރަނީ މަޖިލީހުން އިދާރީ ގޮތުން ހުރިހާ ކަމެއް ކުރާ ގޮތަށް. ޒިންމާދާރުކުރުމާ ހުރިހާ ކަމެއް. އެހެންވީމާ، އަޅުގަނޑުގެ ވަރަށް ބޮޑު ކޮންސަރނެއް އެއީ. އަޅުގަނޑު އަދިވެސް ޤަބޫލެއް ނުކުރަން އަދިވެސް މިއަދު މި ތަނުން މީހުންނަށް އިންޓަވިއުކުރަން ހަދާއިރު ވެސް އަޅުގަނޑު ޤަބޫލެއް ނުކުރަން މަޖިލީހުން މި ހުރިހާ ކަމެއް ކުރަންޖެހޭނެ ކަމަކަށެއް. އެހެންވީމާ، އެ ގޮތަށް ބަލާއިރު މި ބަދަލުގައި އެ މަސައްކަތްކުރައްވަން ތިއްބެވި ބޭފުޅުން. އަދި އެ މަސައްކަތުގައި މި ވަގުތަށް އިޢުލާނުކުރެވެމުން ދިއުމާ ހަމައަށް ވެސް ތިއްބެވި ބޭފުޅުންގެ ތަޖުރިބާ އާއި އަނެކައްޗަކީ ކޮބައިތޯ  އަޅުގަނޑުމެން އޮޅުންފިލުވާލުމަކީ މުހިއްމު ކަމެއް ކަމަށް އަޅުގަނޑު ދެކޭތީ އެ ވާހަކަ ހިއްސާކޮށްލަން.
(ވަގުތުކޮޅަކަށްފަހު)
ރިޔާސަތުން ވާހަކަދެއްކެވުން:
އެކަން އެ ހިސާބުން އަޅުގަނޑު ނިންމާލާނަން. 2 ޖަހާއިރު އެ ބައި، ދެން ޙާމިދުގެ ބަޔަށް. އެހެންވީމާ، އިލިޔާސް.

ހުޅުމީދޫ ދާއިރާގެ މެންބަރު އިލިޔާސް ލަބީބު ވާހަކަދެއްކެވުން:
ޙާމިދު އެ ވިދާޅުވި ވާހަކަ އަށް އަޅުގަނޑު ވަރަށް ފުރިހަމަ އަށް ތާއީދުކުރަން. ދެން އެ ހުށަހެޅުމަށް ވެސް އަޅުގަނޑު ތާއީދުކުރަން. ޤާނޫނުއަސާސީގެ 149 ވަނަ މާއްދާގެ (ހ) ގައި އެބަ ބުނޭ ޤާނޫނުގައި ވާ ގޮތުގެ މަތިންނޭ. އަދި 49 ވަނަ މާއްދާގެ (ރ) ގައި ބުނާ ޤާނޫނު މިއަދު އަޅުގަނޑުމެންނަށް ނިންމި ކޮމިޓީން ނިންމާފައި ފޮނުވާނެ ކަމަށް މިއަދު މި ޤަބޫލުކުރެވެނީ. އެހެންވީމާ، އެ ޤާނޫނު ދެން އޮންނަ ޖަލްސާއަކުން ނިމޭނެ ކަމަށް އަޅުގަނޑަށް ވަރަށް ބޮޑަށް އުއްމީދުކުރެވޭ. އަދި އެ ނިމޭތަނުން ރައީސުލްޖުމްހޫރިއްޔާ ތަޞްދީޤުކުރައްވާނެ ކަމަށް އަޅުގަނޑު އުއްމީދުކުރަނީ. އެހެންވީމާ، އޭތި ތަޞްދީޤުކުރަން ގާތްގަނޑަކަށް ޙާމިދު އެ ވިދާޅުވިހެން 48 ގަޑިއިރެއް ހާއިރު މި އޮތީ ދެން. އެހެންވީމާ، އެ ޤާނޫނު ނިމި، މި ސްޓޭޖުގައި އޮއްވާ ދެން އެ ބޭފުޅުން އަމިއްލަފުޅަށް އެ ޤާނޫނަށް ނުލާ ނިންމުމަށްވުރެ ޒިންމާދާރު ގޮތަކީ މި ޤާނޫނުގައި ވާ ގޮތުގެ މަތިން އެކަން، މީތި ޤާނޫނަކަށް ވީމަ، ޤާނޫނުގައި ވާ ގޮތުގެ މަތިން އެކަން ކުރުން ކަމަށް އަޅުގަނޑަށް ފެންނާތީ އެ ގޮތަށް ހަމަ ލަފާއެރުވުމަށް ޙާމިދުގެ ހުށަހެޅި ހުށަހެޅުމަށް އަޅުގަނޑު ތާއީދުކުރަން. 

ބިލެތްދޫ ދާއިރާގެ މެންބަރު އަޙްމަދު ޙަމްޒާ ވާހަކަދެއްކެވުން:

ދެން އަޅުގަނޑު ދަންނަވާނީ އަޅުގަނޑު ކުރީ ދުވަހު ވެސް ދަންނަވައިފިން. އަޅުގަނޑުމެން އެ ޤާނޫނުގައި އަޅުގަނޑުމެން ފަޑިޔާރުންގެ ބިލުގައި ލިޔެފައި އޮތީ މިހާރު ތިއްބެވި ބޭފުޅުންނެއް ނޫން. އައު އެޕޮއިންޓްމަންޓުތަކަށް ހުންނާނެ ވަރަށް ހައި ސްޓޭންޑަޑްސް އަޅުގަނޑުމެން ލާފައި. އަލަށް ފަޑިޔާރަކު ލަންޏާ އޭނަ އަށް މިސާލަކަށް ހައިކޯޓު، ސުޕްރީމް ކޯޓު އޮންނަންޏާ އެ ބޭފުޅަކަށް ޑިގްރީ އޮންނަންޖެހޭނެކަމަށް، ރަށު ކޯޓަކަށް ވެއްޖިއްޔާ ޑިޕްލޮމާ. ދެން އަޅުގަނޑުމެން އޮންނާނެ ލިޔެފައި މިހާރު ތިއްބެވި ބޭފުޅުން 7 އަހަރަށް. ފަހަކުން ހަތަކަށް މިހާރު ކުޑަކޮށްފަ. (ވަގުތުކޮޅަކަށްފަހު) ދެން އަޅުގަނޑުމެން އޭރުގައި ވާހަކަތަކެއް ދެކެވުނު. ދެން ރޮޒޭ ވިދާޅުވަނީ އެ ގޮތަކަށް ނޫނޭ. އެކަމަކު ރޭގައި އަޅުގަނޑުމެންނަށް ވާހަކަދެކެވުނީ 7 އަހަރަށް އެ ބޭފުޅުންލުމާ މެދު އަޅުގަނޑުމެން މައްސަލަ އެއް ނެތޭ މިހާރު ތިއްބެވި ބޭފުޅުން. ދެން އެކަމަކު އެ ބޭފުޅުން ދާއިމީކޮށްފިއްޔާ މި ވާ ގޮތަކީ ޖާގަ އިންނަނީ ފުރިފަ. ދެން އިތުރަކަށް ބޭފުޅަކުލުމަށް ފުރުޞަތެއް ލިބިފައި ނީންނާތީވެ. އެހެންވީމާ، ދެން އަޅުގަނޑު ދަންނަވާލަން މި އުޅެނީ ޖުޑީޝަލް ސަރވިސް ކޮމިޝަނަށް އަޅުގަނޑުމެން ހަމަ ދެންނެވުން އަޅުގަނޑަށް ވެސް ފެނެއޭ މި ބިލަށް ބަލާފައި، ނޫނީ މި ބިލުގައި މި ޕްރޮޕޯޒްކުރެވޭ ސްޓޭންޑަޑުގެ މަތިން ކަންތައްތައް ގެންދަން. އެއީ އަޅުގަނޑުމެންގެ އެޑްވައިޒަރީ ރޯލް ހަމަ އޮންނާނެހެން އަޅުގަނޑަށް ހީވަނީ. އެއީ ދެން މި ވަގުތު ދެން މުޖްތާޒާއި، މުޖުތާޒާ ވާހަކަދައްކާލައިގެން ތިކަން ނިމުމަކަށް ގެނަޔަސް އަޅުގަނޑު މައްސަލަ އެއް ނެތް. އެހެންނަމަވެސް މި ތަނުން ކޮމިޓީން ހަމަ އެކަން އެޑްވައިޒެއްގެ ގޮތުން ކޮންމެހެން އެ ބޭފުޅުން ޢަމަލުނުކުރިޔަސް އަޅުގަނޑުމެންނަށް އެޑްވައިޒަރީ ކެޕޭސިޓީގައި ރިކުއެސްޓު ފޮނުވާލެވޭނެ، ދެން މި ކަމަށް ބަލައިދިނުމަށް. އާދެ،

ތުލުސްދޫ ދާއިރާގެ މެންބަރު ރޮޒައިނާ އާދަމް ވާހަކަދެއްކެވުން:

ބިލު މިހާރު ނިންމި ގޮތުގައި އަޅުގަނޑު ފާހަގަކޮށްލަން ބޭނުން ވަނީ ޑީ.އާރު.ޕީއަކުންނެއް އެ 7 އަހަރަކަށް އެހެން ނޫނީ ވަކި އަހަރަކަށް މިހާރު ތިބި މީހުން ލާކަށް އެ ގޮތަކަށް އެއް ބަހެއް ނުވަމޭ. އަޅުގަނޑުމެންގެ ޕޮޒިޝަނަކީ މިހާރު ބިލު އޮތް ގޮތަށް ހަމަ މި މާއްދާގެ (ހ)ގެ 7 ނަންބަރުގައި އެހެން އޮތްނަމަވެސް މިހާރު ޢަމަލުކުރަމުން ދާ ޤާނޫނުއަސާސީ އަށް ޢަމަލުކުރަން ފެށުމުގެ ކުރިން ޢައްޔަންކޮށްފައި ވާ ފަނޑިޔާރުންގެ ޢިލްމީ ޤާބިލުކަން ކަނޑައެޅުމުގެ މިންގަނޑަކީ އެ ފަނޑިޔާރަކު ޢައްޔަންކުރެވުނު އިރު ޢިލްމީ ޤާބިލުކަން ބެލުމުގެ މިންގަނޑެއް ކަމުގައި ކަނޑައަޅާފައިވާ މިންގަނޑެވެ. ހަމަ އެ ގޮތަށް ބޭއްވުމަށް އަޅުގަނޑުމެންގެ ސަޖެސްޝަން އޮތް ގޮތަކީ. އެއީ ބައެއް ސަބަބުތަކަކާ ވެސް ހުރެ. އޭގެތެރޭގައި ވަރަށް ގިނަ ބޭފުޅުންނަކީ މިހާރު ފުދޭވަރަކަށް އުމުރުން ދުވަސްވެފައި ތިއްބެވި ބޭފުޅުން. ވަރަށް އަވަހަށް މަޤާމުން ވަކި ވެސް ވާނެ މުސްކުޅިވުމުގެ ސަބަބުން. އެ ވަކިވާ ވަކިވުން. ދެން އަނެއް ކަމަކީ އެހާ މުސްކުޅިވެފައި ތިއްބާ އަލުން އަނެއްކާ އަޅުގަނޑުމެން އެ ބޭފުޅުންނަށް ޑިގްރީ ހަދަން އެހެންނޫނިއްޔާ ޑިޕްލޮމާ ހަދަން، ކިޔަވަން ފޮނުވާލުމުގެ ކަންތައް. ދެން އަޅުގަނޑުމެންނަށް އެއީ އެންމެ އެކަން ހިނގަންވާ ގޮތް ކަމަށް ނުފެންނާތީވެ. އެ ބޭފުޅުން ޤާޟީކަމަށް މިސާލަކަށް ފަނޑިޔާރު ކަމަށް ޢައްޔަންކުރެވިފައި އެ ތިބީ ވަކި މިންގަނޑަކަށް ބަލައިގެން ކުރީގައި ވެސް. ދެން އެތައް ދުވަހަކު ވަޒީފާގައި މަސައްކަތްކޮށްފައި ތިބި ކަމަށް ވާތީވެ ޙަޤީޤަތުގައި ކިޔެވުމަކީ ވެސް އެކްސްޕީރިއަންސަކުން ހަމަ ދަސްވާ ކަންތައްތަކެއް. އަޅުގަނޑުމެން ދެން މިސާލަކަށް ޔުނިވަރސިޓީއަކަށް ގޮސްގެން އަވަސް 4 އަހަރެއްގެ ތެރޭގައި އެކި މީހުންގެ އެކްސްޕީރިއަންސް އެއްކޮށްލައިގެން އެ އެއްޗެހިތައް ދަސްކޮށްގެން އައުން ކަހަލަ ކަމެއް މިއީ. އެހެންވީމާ، އެ ބޭފުޅުންގެ އެކްސްޕީރިއަންސަކީ ވެސް އަޅުގަނޑުމެން ދެކޭގޮތުގައި ހަމަ މިހާ ގިނަ ދުވަހު ފަނޑިޔާރުކަން ކޮށްފައި ހުރުމަކީ ހަމަ ވެލިއުބަލް ކަމެއް ގޮތުގައި އަޅުގަނޑުމެންނަށް ދެކެވެނީ. އެހެންވީމާ، އެ ބޭފުޅުންނަށް އަލުން އިތުރު ޝަރުތުތަކެއް ކަނޑަނާޅާ، އަލަށް އަންނަ ބޭފުޅުންނަކީ އެ ފަޑިޔާރު ކަމުގެ އެކްސްޕީރިއަންސަކާ އެއްކޮށް ވަޑައިގަންނަވާނެ ބޭފުޅުންނެއް ނޫން. އަލަށް ޢައްޔަންކުރާ ފަޑިޔާރުންނަކީ. އެހެންވީމާ، އެ ބޭފުޅުންނަށް އެ ޢިލްމީ ޤާބިލުކަމުގެ ޝަރުތުތައް ލިޔަސް ވެސް މިހާރު ތިއްބެވި ބޭފުޅުން އެ ބޭފުޅުންގެ އެކްސްޕީރިއަންސަށް ބަލާފައި، ހަމަ އެ ބޭފުޅުން ޢައްޔަންކުރެވުނުއިރު އޮތް ޢިލްމީ ޤާބިލުކަން މަތީގައި އޮންނަ ގޮތަށް އަޅުގަނޑުމެންގެ ސަޖެސްޝަނަކީ. އެހެންވީމާ، އެ މާއްދާ އޮތީ އެ ގޮތަށް ކަމަށް އަޅުގަނޑު މި ދަންނަވާލީ. 
އިހަވަންދޫ ދާއިރާގެ މެންބަރު އަޙްމަދު ޢަބްދުﷲ ވާހަކަދެއްކެވުން:

ޝުކުރިއްޔާ މުޤައްރިރު. އަޅުގަނޑަށް ހީވަނީ އުމުރު ދުވަހަށް ޢައްޔަންކުރުމަކަށް ހުރަހެއް ނެތް ހެން. އަދި ދެވަނަ ފަހަރަށް ވެސް އެ މީހުންނަށް އެ ވަޒީފާ ދިނުމަށް ވެސް ހުރަހެއް ނެތް ހެން، އަޅުގަނޑުމެން މިހާރު މުއްދަތު ކަނޑައަޅާލުމަކުންނެއް. އެހެންވީމާ، އަޅުގަނޑުމެން މި ކުރަނީ ދިވެހި ޤައުމާއި ރައްޔިތުންގެ ޙައްޤުގައި ކުރާ މަސައްކަތްތަކެއް މި މަޖިލީހުން. އަޅުގަނޑުމެން އެއްގޮތަކަށް ވެސް އަޅުގަނޑުމެން މީހަކު ވަޒީފާ އިން ވަކިކޮށް ވަކި މީހަކަށް ނިކަމެތި ގޮތް ހެދުމުގެ މަޤްޞަދެއް ހަމަގައިމުވެސް ނެތް ކަމަށް އަޅުގަނޑަށް ޤަބޫލުކުރެވެނީ. އެހެންވީމާ، އެ އުސޫލުން ބަލާއިރު އަޅުގަނޑުމެންގެ ދިވެހިރާއްޖޭގައި ޢަދުލުއިންޞާފުގެ ދާއިރާއާ ދޭތެރޭގައި އިތުބާރު ހޯދުމަށްޓަކައި އަދި ޢަދުލުއިންޞާފުގެ ދާއިރާގެ ޔަޤީންކަން ހޯދުމަށްޓަކައި މިކުރާ މަސައްކަތުގެ ތެރޭގައި އަޅުގަނޑަށް ފެނެއޭ އެ ބޭފުޅުންނަށް ޖުޑީޝަލް ސަރވިސް ކޮމިޝަނަށް އަޅުގަނޑުމެންނަށް މި ކޮމިޓީގެ މަސްއޫލިއްޔަތުގެ ތެރޭގައި ހިމެނޭ ކަމެއްގެ ގޮތުގައި ދަންނަވާލެވިދާނެ ކަމަށް އަޅުގަނޑުމެންނަށް ޤަބޫލުކުރެވެއޭ އަދި އަޅުގަނޑުމެންނަށް ފެނެއޭ މި ޤާނޫނުގެ ކަންތައް ނިމެންދެން އެ ބޭފުޅުން މިހާރު އެ ކުރައްވާ މަސައްކަތްތައް މަޑުކޮށްލެއްވުން. އަޅުގަނޑުމެން މި ދަންނަވާނީ ސަބަބެއް ނެތި އެއް ނޫން. އަޅުގަނޑަށް ޤަބޫލުކުރެވޭ ގޮތުގައި މިހާރު ރޮޒޭނާ ވެސް ފާހަގަކުރައްވައިފި ވަރަށް ގިނަ ބޭފުޅުން އުމުރުން ދުވަސްވުމުގެ ސަބަބުން ވަޒީފާ އިން ވަކިވާނޭ. އެހެންވީމާ، އޭގެތެރެއިން ފަސް އަހަރު ތެރޭގައި ވެސް އެތައް ބަޔަކު ހިނގައިދާނެ އުމުރު ހަމަވުމުގެ ސަބަބުން. ދެން އަދި 7 އަހަރު ތެރޭގައި ވެސް އެތައް ބަޔަކު ހިނގައިދާނެ. އަދި 7 އަހަރުގެ ތެރޭގައި ނުގޮސް ތިބި ބަޔަކު ތިބެއްޖެ ކަމަށް ވަންޏާ ދެން އަދި އެ މީހުންގެ އެ މުއްދަތުގެ ޚިދުމަތަށް ބަލާފައި އަނެއްކާ ވެސް އިތުރުކުރުމަކަށް ނޫނީ އުމުރު ދުވަހަށް ޢައްޔަންކުރުމަކަށް ހުރަހެއް ނެތް. ހުރަސް އޮތް ކަމަކަށް އަޅުގަނޑަކަށް ނުވެސް ފެނޭ. އެހެންވީމާ، އަޅުގަނޑުމެން މި ދައްކަނީ ދިވެހިރާއްޖޭގައި ޢަދުލުއިންޞާފުގެ ދާއިރާ އަކީ ޤާބިލު، ހުނަރުވެރި ފަޑިޔާރުންގެ މައްޗަށް އެކުލެވޭ ޢަދުލުއިންޞާފުގެ ދާއިރާ އެއް ކަމަށް ހެދުމަށް. އެ މަސައްކަތަށް އަޅުގަނޑުމެން އެޅޭ ބާރަކީ އެ މީހުންނަށް ވެސް އުމުރު ދުވަހުގެ ޔަޤީންކަން ދިނުމުގެ ބަދަލުގައި އިނގޭތޯ، ދިވެހި ރައްޔިތުންނަށްޓަކައި ދިވެހި ޤައުމަށްޓަކައި އަޅުގަނޑުމެން ޖެހޭނެ އެ މީހުންނަށް ވެސް ވަކި މުއްދަތެއްގެ ތެރޭގައި އެ މީހުން ކުރާ ކަންތައްތައް ރަނގަޅުތޯ ބަލާ އަނެއްކާ އެ ރަނގަޅު މީހުންނަށް އެ ފުރުޞަތު އޮތް ކަމުގެ ޔަޤީންކަމާ އެއްކޮށް އެކަން ކުރީމާ އަޅުގަނޑުމެންނަށް އެންމެ އިންސާފުވެރި ރަނގަޅު ގޮތުގައި އަދި ޤައުމީ މަޞްލަޙަތަށްޓަކައި ކުރެވުނު ކަމަށް ވާނީ. އެހެންނޫނީ އަޅުގަނޑުމެން މި ކޮމިޓީން އެހެން ނިންމާފައި ނޫނީ، މަޖިލީހުން އެހެން ނިންމާފައި ދޫކޮއްލައިފިއްޔާ އަޅުގަނޑުމެންނާ ސުވާލުކުރާނެ ދުވަހެއް އަންނާނެ. އެ ދުވަހަކުން އަޅުގަނޑުމެން ބޮލުން ނައްޓާލާފައި އަޅުގަނޑުމެން އެ ދުވަހު ހެދީ މިހެން ހަދަންވެގެންނޭ ބުނުމުގެ ފުރުޞަތެއް ވެސް ނޯންނާނެ. އޭގެ ޒިންމާ އަޅުގަނޑުމެން އުފުލަން ވެސް ޖެހޭނެ. އަދި ހުރިހާ ބަދުނާމެއް އައިއްސި ކަމަށް ވަންޏާ އެ ބަދުނާމެއްގެ ޒިންމާ ވެސް އަޅުގަނޑުމެން އުފުލަންޖެހޭނެ. އެހެންވީމާ، އަޅުގަނޑު ޤަބޫލުކުރަނީ އަދި އަޅުގަނޑު ދެކެނީ ވެސް މި ދެންނެވި މުއްދަތު ކުރުކޮށް ޢައްޔަންކުރުމަކުން ދެން އަނެއްކާ ވެސް އެ މީހުންނަށް އެ ފުރުޞަތު ދިނުމަކުން ހުރަހެއް ނެތް. ކީއްވެތޯ އަޅުގަނޑުމެން އެކަމަށް ޖެހިލުންވާންވީ. އެހެންވީމާ، އަޅުގަނޑުމެން މި ޤައުމީ މަޞްލަޙަތު އިސްކޮށްފައި ދިވެހި ޤައުމާއި ރައްޔިތުންގެ ޙައްޤުގައި އެކަން އެ ގޮތަށް ކުރުމަކީ ހަމަ އެންމެ ރަނގަޅު ގޮތްކަމުގައި އަޅުގަނޑަށް ފެންނާތީވެ. އަޅުގަނޑު އެދެން މި ކޮމިޓީގެ ވޯޓަކުން ނަމަވެސް އެކަން ނިންމާލާފައި ޖުޑީޝަލް ސަރވިސް ކޮމިޝަނުގައި އަޅުގަނޑުމެން މަޝްވަރާއެއްގެ ގޮތުގައި އެކަން އެހެން ހައްދަވަން ފެންނަ ކަމަށް ދަންނަވަން. ޝުކުރިއްޔާ.
(ވަގުތުކޮޅަކަށްފަހު)
ދިއްދޫ ދާއިރާގެ މެންބަރު އަޙްމަދު ސަމީރު ވާހަކަދެއްކެވުން:

ޖުޑީޝަލް ސަރވިސް ކޮމިޝަނުގައި މިހާރު އެ ތިއްބެވި ބޭފުޅުން އުމުރަށްލުމުގެ މަސައްކަތްތަކެއް ހިނގަމުން ދާއިރު އެއީ ހަމަ ވަރަށް ކަންބޮޑުވާ މައްސަލަ އެއް. އެއީ އަޅުގަނޑުމެންނަށް ބުނެވިދާނެ އަޅުގަނޑުމެންނަށް ސިޔާސީ ގޮތުން ވެސް އަޅުގަނޑުމެންނަށް ބުނެވިދާނެ، ކުރީގައި ދެންމެ ރޮޒޭނާ އެފާހަގަކުރެއްވި ފަދައިން ކުރީގައި އެ ބޭފުޅުން އެ ތިއްބެވީ ވަރަށް ބުރަ މަސައްކަތްތަކެއް ޤައުމަށް ކޮށްދީފައޭ. އެހެންވީމާ، އެ ބޭފުޅުން ބައިތިއްބާށޭ. ދެން ސުވާލަކީ އަދުލު އިންސާފުގެ މިންގަނޑު އެ އިންސާފުވެރިކަން ހޯދަން ދާ މީހާ އަށް އެ ޢަދުލުވެރިކަން ލިބޭ އިރު ލިބޭނީ ކޮން މިންގަނޑަކުންތޯ. އެއީ ވަރަށް ބޮޑު ސުވާލެއް. ދެން އަނެއްކަމަކީ، މިހާރު އަޅުގަނޑަށް ފުރުޞަތު ދިނީ ދެއްތޯ. މި ދެން އަނެއް ކަމަކީ މި ކަމުގައި މަޖިލީހުގެ މި ކޮމިޓީ އިން މި ކަންތައްތައް ކުރަމުން ގެންދާއިރު އަޅުގަނޑަކަށް ޤަބޫލެއް ނުކުރެވޭ ފަނޑިޔާރުންގެ ބިލުގައި ތިކަހަލަ އެއްބަސްވުމަކަށް ނާދެވެންޏާ އެ ބިލު ފާސްވެގެންދާއިރު އެއަށް ވާގިވެރިނުވެވޭ ގޮތަކަށް އޮވެއްޖިއްޔާ ދެން ކިހިނެއްވާނީ. އަނެއްކާވެސް މިސާލަކަށް މިތަނުން ލަސްކުރަން މި ބުނަނީ. ލަސްކޮށްދޭށޭ. ތިމަންނަމެން ބިލު ފާސްކުރަނީއޭ. އެ ފާސްކުރެވޭ ބިލުގައި އެ މީހުންނަށް އެގޮތަށް އެކަން ކުރެވޭނެ މަގުތަކެއް ނެތިއްޔާ، މިއަދު އެ ވާހަކަ ބުނުމުން ފަހުން ކޮބައިހޭ ނަތީޖާ އަކީ. އެހެންވީމާ، އަޅުގަނޑަށް ފެންނަނީ ތި ބޭފުޅުން ތިން މެންބަރުންގެ ކޮމިޓީ އިން އެކަން ކުރެއްވިއިރު އަޅުގަނޑު އުއްމީދުކޮށްގެން ހުރީ 7 އަހަރަށް އެ ބޭފުޅުން ލުމުގެ ފުރުޞަތުތަކެއް އެއަށް ލެވިގެން އަންނާނެ ކަމަށް. އޭރުން އެ ބިލު ފާސްވާއިރު ދެން އަންނާނީ އެ ބޭފުޅުންނަށް އެ ފުރުޞަތު ލިބިގެން ދާ ގޮތަކަށްކަން. އޭރަށް އަޅުގަނޑަށް ކޮމިޓީގެ ޗެއަރ އިން، ނޯޓެއް ފޮނުވިދާނެ ތިމަންނަމެން މި ކަމުގެ ޒާތުން ވަރަށް މުހިއްމު މަސައްކަތެއްކޮށް މިހާރު ބިލުވަނީ ނިންމާފައޭ. އެ ބިލު މަޖިލީހުން ފާސްކޮށް ނިންމުމުގެ ފުރުޞަތު ވަރަށް ކުރު މުއްދަތެއްގެ ތެރޭގައި އެބަ އޮތް ކަމަށާއި، އެހެންވީމާ، އެކަން ތި ބޭފުޅުންގެ މަޢުލޫމާތަށްޓަކައި ދެންނެވީމެވެ. އެހެންވީމާ، އެ ހިސާބުން އޭރުން އެ ބޭފުޅުންނަށް އިނގޭނެ މި ބިލުގެ މި ކަންތައްތައް ނިންމެންވާއިރަށް ތިމަންނަމެން އެކަން ނިންމުމުގެ، ނިންމުން ލަސްކުރުމުގައިކަން އަޅުގަނޑުމެން ވެސް އެނިޔަތުގައިކަން އެ ވާހަކަ އެ ފޮނުވަނީ. އެހެންވީމާ، ބިލުން އެކަން ނުލިބޭ ކަމަށް ވަންޏާ ބިލުން އެ ބައި ނެތި، ބިލު އަނެއްކާ ވެސް ފާސްވަންދެން އެ ބޭފުޅުން ލަސްކުރުމަށް އަޅުގަނޑުމެން ބުނާއިރު ބިލު ފާސްވުމަށްފަހުގައި އެ ކޮޅަށް ދާއިރު އޭގައި ނަތީޖާ އެއް ނުކުންނަ ގޮތަކަށް ނެތިއްޔާ އަނެއްކާވެސް 70 އަހަރަށް އެ ބޭފުޅުން ޢައްޔަންކުރާނީއޭ. އެހެންވެއްޖިއްޔާ މިއަދު ޢައްޔަންކުރުމާއި މަދާމާ ޢައްޔަންކުރުމާ ކޮބައިހޭ އޭރަށް ތަފާތަކީ. އެހެންވީމާ، އަޅުގަނޑު ހަމަ ތި ތިން ބޭފުޅުންގެ އަރިހުގައި ދަންނަވަން ބޭނުންވަނީ ބިލު އިޞްލާޙުކުރައްވަމުން ގެންދަވާއިރު މި އަސްލު ދިމާވެގެން މި އުޅޭ މުޅި މައްސަލަ އަށް ވެސް ވިސްނާވަޑައިގެންފައި، ޤާނޫނުއަސާސީ އިން ދީފައި އޮތް ފުރުޞަތު މިސާލަކަށް ކޮންމެހެން ރާއްޖެ އިން ބޭރުގެ މީހަކު ގެނައުމުގެ ފުރުޞަތަށްވުރެ ބޮޑަށް ރާއްޖޭގައި ތިއްބެވި ބޭފުޅުން ބޭނުންކުރެވެން އޮތިއްޔާ އެ ބޭފުޅުން އެ ޝަރުތު ފުރިހަމަނުވާތީވެ 7 އަހަރު ދުވަހަށް ލާފައި، އަނެއްކާވެސް 7 އަހަރު ފަހުން ވެސް އެ ބޭފުޅުންނަށް ލެވޭނެ ނޫންތޯ. އެ ކޮންޓިނިއުކުރެވޭނެ ނޫންތޯ ހަމަ. އެހެންވީމާ، އެ ގޮތަށް އޮންނާނެ ގޮތަކަށް އެ ޤާނޫނު ބައްޓަންވެގެން ދިއުމަކީ ރައްޔިތުންނަށް ފައިދާހުރި އެންމެ ރަނގަޅު ގޮތަކަށް ވެގެންދާނެ. މީގައި ދެކޮޅަށް ވިސްނާވަޑައިގަންނަވާ. ހަމައެކަނި ޖަޖަށް ނުވަތަ ޤާޟީ އަށް ނުވަތަ އެ ފަނޑިޔާރު މީހާ އަށް އެކަނި އޭގެ އެޑްވާންޓޭޖު، ދެއްވުމުގެ ބަދަލުގައި އޭނަ އެ ތަނަށް ލުމަށް އެ އިންނަ މުހުލަތެއް ކަނޑައަޅާފައި، އަނެއްކާވެސް އޭނަ އަށް ހަމަ ކޮންޓިނިއުކުރެވޭ ގޮތަށް އޮވެފައި، އޭނަގެ ޚިދުމަތް ލިބޭ ޢަދުލުއިންޞާފު ޤާއިމުކުރުމުގައި އޭނަ އަކީ ތަސައްރަފު ނުފުދޭ، ފެންވަރު ނެތް މީހެއް ކަމަށް ބުނާ ކަމަށް ވަންޏާ އޭނަގެ ކުރިމައްޗަށް ޝަރީޢަތަށް ދާ މީހުން އެ ސުވާލު އުފައްދާނެ އިނގޭތޯ. އެހެންވީމާ، އެއީ ވަރަށް މުހިއްމު ކަމަކަށް ވާނެ، މިވަގުތު އެ ބޭފުޅުންނަށް. ކޮންމެހެން އަޅުގަނޑު ވެސް ތާއީދެއް ނުކުރަން އެއްގޮތަކަށް ވެސް މީހަކު އެހާވަރަށް މަސައްކަތްކުރައްވާފައި، އެ ދާއިރާގައި އުޅުއްވާފައި ހުރީމަ ކަނޑާ އެއްލައިލާށެކޭ ނޫން މި ދަންނަވަނީކީ. އެކަމަކު އެ ގައިޑްލައިނެއްގެ ތެރެއިން ޤާނޫނުން ބުނަންވީ 7 އަހަރަށް ހުށަހަޅާފައި އޭގެ ފަހުން އަނެއްކާވެސް ފުރުޞަތު އެބަ އޮތޭ ހުށަހެޅުމަށް. އެހެންވީމާ، ޖުޑީޝަލް ސަރވިސް ކޮމިޝަނުން އެބޭފުޅުންގެ ޕަރފޯރމަންސް އަނެއްކާވެސް ފަހުން ބެއްލެވޭނެ ދެއްތޯ. މިސާލަކަށް އަޅުގަނޑު ހަމަ ފާހަގަކޮށްލަން ބޭނުންވޭ އުމުރުން 70 އަހަރުވަންދެން މީހަކު ހުށަހަޅާއިރު އަޅުގަނޑުމެން ޤައުމީ އަނެކައްޗަށް ވެސް ވިސްނާއިރު ވެސް އުމުރުން 70 އަހަރުވެފައި ތިބޭ ޢާއްމު މީހުންނަކީ ރަނގަޅަށް ހިނގާބިނގާވެ ވެސް ނޫޅެވޭނެ. ވާހަކަދައްކާ ވެސް ނޫޅެވޭނެ އުމުރުން. އެކަމަކު އެ މީހުންގެ އުމުރުން ބައެއް ބޭފުޅުންނަކީ ކަސްރަތާ އެއްޗެހި ކުރައްވައިގެން ތިއްބަވާ ބައެއް ބޭފުޅުންނަކީ 70 އަހަރުވާއިރު ހަމަ ވަރަށް ރަނގަޅު ބޭފުޅުން. އެހެންވީމާ، މި ތަފާތުތައް ވެސް ހަމަ އަންނާނެ. އެހެންވީމާ، އެ 7 އަހަރުން 7 އަހަރުން ލެވޭ ގޮތަކަށް އޮތުމަކީ ވަރަށް މުހިއްމު ކަމެއް ކަމުގައި އަޅުގަނޑު ދެކެން. އެހެންވީމާ، މިކޮޅުން އެއްޗެއް އަންގާއިރު ބިލަށް އެބައި ލެވޭނެ ގޮތަކަށް ތިން މެންބަރުންގެ ކޮމިޓީ އިން އެ ކަމާ މެދު ވިސްނާވަޑައިގެންފައި، އެ ކަމަށް ގޮތެއް ނިންމެވިގެންދާނެ ކަމަށް އަޅުގަނޑު އުއްމީދުކުރީ. އެހެންވީމާ، އެ ވާހަކަ ދަންނަވާލަން ވެގެން. 
ހުޅުމީދޫ ދާއިރާގެ މެންބަރު އިލިޔާސް ލަބީބު ވާހަކަދެއްކެވުން:

މިހާރު މި ދިމާވެގެން އުޅޭ ހާލަތުގެ ސަބަބުން ވެސް އަޅުގަނޑަށް ހީވަނީ ވިސްނާލަން ރަނގަޅު ޕޮއިންޓެންހެން ސަމީރު ވެސް އެ ވިދާޅުވީ. އަޅުގަނޑުމެން އެބަޖެހޭ ރައްޔިތުންނަށް ޔަޤީންކަން ފޯރުކޮށްދޭން. އެ ޔަޤީންކަން ލިބޭނެ ގޮތަކަށްތޯ މި ކަންތައް ދަނީ. އަޅުގަނޑުމެން މި ޤާނޫނުން ކޮންމެ އިރަކަށް ކަނޑައެޅިގެން ދިޔަޔަސް، 5 އަހަރު ވިޔަސް، 7 އަހަރު ވިޔަސް، 15 އަހަރު ވިޔަސް، އުމުރަށް ކަނޑައެޅުނު ކަމުގައި ވިޔަސް އެ ކަނޑައެޅެނީ މި ޤާނޫނުގެ ދަށުން ކަމަށް ވަންޏާ ރައްޔިތުންނަށް އެ ޔަޤީންކަން އޮންނާނީ ލިބިފަ. އެހެންވީމާ، އަޅުގަނޑު އެދެނީ ހަމަ މި ޤާނޫނު މި އޮތީ ފާސް ވެސް ނުވެ. މި ޤާނޫނު އައުމަކުން އެ ކަމަށް ބަދަލެއް އަޔަސް، ނަޔަސް، މި ޤާނޫނުގެ ދަށުން. އެ ފަނޑިޔާރުން ޢައްޔަންކުރެއްވުމަކީ މުހިއްމު ކަމަކަށް ވާތީ އަޅުގަނޑުމެން އެ ގޮތަށް އެޑްވައިޒްކުރުމަކީ ވަރަށް މުހިއްމު ކަމެއް. އެހެންވީމާ، އަޅުގަނޑު ހުށަހަޅަން އަދިވެސް އެއް ފަހަރު އެގޮތަށް އެޑްވައިޒްކުރުމަށް އަޅުގަނޑުމެންގެ ކޮމިޓީ އިން ޖުޑީޝަލް ސަރވިސް ކޮމިޝަނަށް އެޑްވައިޒްކުރުން. ދެން މިހާރު ރޮޒޭ ވިދާޅުވި ޑީ.އާރު.ޕީގެ ސްޓޭންޑު. ދެން އަޅުގަނޑުމެން އެބަޖެހޭ ރައްޔިތުންނަށް ޔަޤީންކަން ލިބޭނެ ގޮތަކަށް މިކަން ބައްޓަންކުރަން. އަޅުގަނޑުމެންނަށް މިހާރު ވެސް ދިމާވާ މައްސަލަ އަކީ ޢާއްމު ރައްޔިތު މީހަކު ފަނޑިޔާރު ގެއަށް ދިޔައިމަ އެ ޤާޟީ ޙުކުމްކުރަނީ އިންސާފަށްތޯ ނޫންތޯ ވެސް ސުވާލުއުފެދިފައި މި ތިބެނީ. އެ ސުވާލު ނުއުފެދޭނެ ގޮތަކަށް މިކަން ކުރަން އަޅުގަނޑުމެން ޖެހެނީ. އެ ސުވާލު އުފެދެންޏާ، ދާއިމީ ގޮތަކަށް އެ ސުވާލު އުފެދޭ ގޮތަކަށް އެކަން ޢައްޔަންވެގެން ދިއުމަކީ އެއީ ރައްޔިތުންނަށް ލިބޭ ބޭއިންސާފެއް. ދެން އަޅުގަނޑުމެންނަށް އިއްޔެ ހަވީރު ބޭއްވި ޕްރެސް ކޮންފަރެންސަކުން ޖުޑީޝަލް ސަރވިސް ކޮމިޝަންގެ ރައީސްއޭ އަޅުގަނޑަށް ހަނދާންވަނީ. ވިދާޅުވި ފަނޑިޔާރުންގެ ޙައްޤުގައި ތިމަންނަމެން މަސައްކަތްކުރަންޖެހެއޭ. މީގައި އެބޭފުޅުން މަސައްކަތްކުރައްވަންޖެހެނީ ހަމައެކަނި ފަނޑިޔާރުންގެ ޙައްޤަކު އެކަންޏެއް ނޫން. ދިވެހި ރައްޔިތުންގެ ޙައްޤުގައި. އެހެންވީމާ، ދިވެހި ރައްޔިތުންގެ ޙައްޤު ޤުރުބާންކޮށްފައި، ހަމައެކަނި ފަނޑިޔާރުންގެ ޙައްޤުގައި މަސައްކަތްކުރުމަކީ އެއީ އެއް ނޫން އެ ބޭފުޅުންގެ ޒިންމާ އަކީ. އެހެންވީމާ، އަޅުގަނޑު ހަމަ އަދިވެސް އެއް ފަހަރު އެދެން ހަމަ މި ކޮމިޓީ އިން އެ ގޮތަށް އެޑްވައިޒަރީ ސީޓީ އެއް ފޮނުވަން. އެޑްވައިޒްކުރަން. ދެން އަޅުގަނޑު އެ ގޮތަށް ހުށަހަޅަން ޙާމިދު އެ ގޮތަށް ހުށަހަޅުއްވާފައި އޮތިއްޔާ އަޅުގަނޑު އެ ގޮތަށް ތާއީދުކުރަން. 

ރިޔާސަތުން ވާހަކަދެއްކެވުން:

އަޅުގަނޑު އެހެންވީމާ، ކައުންސިލް ޖެނެރަލް ކައިރިން ލަފަ އެއް އަހާލަންޖެހޭ ކޮމިޓީ އިން އެ ގޮތަށް އަޅުގަނޑުމެންނަށް ސިޓީ އެއް ފޮނުވޭތޯ. އަޅުގަނޑު ޤަބޫލުކުރާ ގޮތުގައި އަޅުގަނޑުމެން ރިޕޯޓުކުރަންޖެހެނީ މަޖިލީހަށް. އެހެންވީމާ، އެ ގޮތަށް ސީދާ ކޮމިޓީ އިން އެތަނަން ސިޓީ އެއް ފޮނުވާ ކަމަށް ވަންޏާ އަޅުގަނޑު ކައުންސިލް ޖެނެރަލްގެ ލަފަ އެއް އަހާފައި އަޅުގަނޑު ފޮނުވާނީ. ޙަމްޒާ. 

ބިލެތްދޫ ދާއިރާގެ މެންބަރު އަޙްމަދު ޙަމްޒާ ވާހަކަދެއްކެވުން:
އާދެ، ޤާނޫނުއަސާސީގެ 148 ވަނަ މާއްދާގެ (ރ) ގައި 5 އަހަރުން 5 އަހަރުން 15 އަހަރު ދުވަހަށް ފަނޑިޔާރުން މަޤާމު ދެވޭނެ ކަމަށް ޤާނޫނުއަސާސީގައި ބުނެފައި އޮންނަ މާއްދާ އަކީ އެގްރިމެންޓުގެ އުސޫލުން ބޭރުން ނުވަތަ އެހެން ގޮތްގޮތުން ގެންނަ ފަނޑިޔާރުންނަށޭ ކިޔައިގެން އެ ދެކެވޭ ވާހަކަތަކަކީ ޙަޤީޤަތާ ޚިލާފު ވާހަކަތަކެއް. ޚާއްޞަ މަޖިލީހުގެ ބަހުސްތަކާއި އަދި ޑްރާފްޓިން ކޮމިޓީގައި ލިޔުންތަކާއި، މި ކަންކަން ބެލީމަ އިނގޭނެ އެއީ ހަމަ މި މައްސަލަ ހައްލުކުރަން ގެނެއްސަ އޮތް އެއްޗެއް. ދެން ޚާއްޞަ މަޖިލީހުގައި ވަކީލުންގެ ގޮތުގައި އަޅުގަނޑާއި މާރިޔާ އާއި ޝާހީނާއި އަދި މުޢިއްޒާ، މީގެތެރެއިން ގިނަ ވަކީލުން ބާރުއެޅުއްވި ފަނޑިޔާރުންނަކީ ދާއިމީ ބަޔަކަށް ވާންޖެހޭނެ ކަމަށް. އެހެންވީމާ، އެ ގޮތުން ދާއިމީ ބަޔަކަށް ޚާއްޞަ މަޖިލީހުން އޮތީ ނިންމަވައިދެއްވާފައި ޤާނޫނުއަސާސީން. އެކަމަކު ހަމަ އެ ހާލަތުގައި ވެސް ހަމަ ވާހަކަދެކެވުނު މިހާރު އެބަ ތިއްބޭ ނާޤާބިލު މީހުން. ކިހިނެއްހޭ ހަދާނީ. އެހެންވީމާ، ޤާނޫނުއަސާސީ އިން އެ ފުރުޞަތު ދިނީ 149 ވަނަ މާއްދާގެ (ރ) ގެ ދަށުން. ފަސް އަހަރު ދުވަހަށް. މިހާރު ޤާނޫނުއަސާސީގެ 285 ވަނަ މާއްދާގެ ދަށުން ޖުޑީޝަލް ސަރވިސް ކޮމިޝަން އެބަ ލާޒިމުކުރޭ 149 ވަނަ މާއްދާގައި ބުނެފައި ވާ ޝަރުތުތައް މިހާރު ތިބި ޤާޟީންގެ ނުވަތަ ފަނޑިޔާރުންގެ ފުރިހަމަވޭތޯ ނުވަތަ ނޫންތޯ. 149 ވަނަ މާއްދާގައި ބުނެފައި އޮންނަ ތަޢުލީމާއި ތަޖުރިބާ އާއި ޤާބިލުކަމާއި އަޚްލާޤު އެ މިންގަނޑުތައް ކަނޑައެޅުމަކީ ރައްޔިތުންގެ މަޖިލީހުގެ މަސްއޫލިއްޔަތެއް. އެހެންނަމަވެސް މިހާރު ޖުޑީޝަލް ސަރވިސް ކޮމިޝަނުން ބުނަނީ އެއީ ތިމަންނާމެންގެ މަސްއޫލިއްޔަތެކޭ. ތިމަންނާމެން އެބަޖެހެއޭ 285 ގެ ދަށުން އެކަން ނިންމަން. އެހެންވީމާ، މިހާރު 149 ގައި އެ ބުނެފައި އޮތް މިންގަނޑު ކަނޑައެޅުމަކީ ތިމަންމެން ކުރަންޖެހޭ ކަމެކޭ. އެހެންވީމާ، އަޅުގަނޑު ފުރަތަމަ ދަންނަވާލަނީ ރިކޯޑަށްޓަކައި މި މަޖިލީހުގައި އެ ރިކޯޑު އޮތުމުގެ ބޭނުމުގައި 149 ވަނަ މާއްދާގައި އެ ބުނެފައި އޮތް 4 ކަންތަކުގެ މިންގަނޑު ކަނޑައެޅުމަށް ޤާނޫނީ ބާރެއް ޖުޑީޝަލް ސަރވިސް ކޮމިޝަނަށް ލިބިފަ އެއް ނުވޭ. 285 ވަނަ މާއްދާގެ ދަށުން ޖުޑިޝަލް ސަރވިސް ކޮމިޝަނަށް ކުރުމަށް ލާޒިމުކޮށްފައި، ޤާނޫނުއަސާސީ އިން އޮތް ކަމެއް ކުރެވޭނީ ރައްޔިތުންގެ މަޖިލީހުން ކުރަންޖެހޭ ކަންތައް ކޮށް ނިންމައިދިނުމުން. އެ ކަންތައް ރައްޔިތުންގެ މަޖިލީހުން ކޮށް ނިންމައިނުދީ 285 ވަނަ މާއްދާގެ ދަށުން ބުނެފައި އޮތް މަސްއޫލިއްޔަތު އަދާ ނުވިޔަކަސް، އެ ޒިންމާ އުފުލާކަށް ޖުޑީޝަލް ސަރވިސް ކޮމިޝަނުން ޖެހިވަޑައިގަންނަވާނެ ކަމަކަށް އަޅުގަނޑެއް ނުދެކެން. މިދެންނެވި ހާލަތުގައި މި ކަންތައްތައް ހުރުމާ އެކު 285 ވަނަ މާއްދާގެ ދަށުން ޖުޑީޝަލް ސަރވިސް ކޮމިޝަނުން ޤާނޫނުއަސާސީ އިން ލާޒިމުކުރާ ކަމެއް ކުރާއިރުގައި ޤާނޫނުއަސާސީގެ 148 ވަނަ މާއްދާގެ (ރ) ގައި އެބަ ބުނޭ 5 އަހަރު ދުވަހަށް ފަނޑިޔާރުން ކަނޑައެޅިދާނޭ. އަދި ޚުދު އަޅުގަނޑުމެން މި ކޮމިޓީ އިން ވެސް ބައެއް ޢިއްޒަތްތެރި މެންބަރުން އެބަ ވިދާޅުވޭ ކީއްތޯއޭ ވާނީ ތި ބޭފުޅުން 5 އަހަރު ދުވަހަށް އެ ބޭފުޅުން ވަގުތު ހޯދާ ރައްޔިތުންގެ މަޖިލީހުން މި ކަނޑައަޅާ މިންގަނޑު ބެލުމަށްޓަކައި އަލުން ފަސް އަހަރު ދުވަހަށް އެކަން ކުރަން. އެހެންނަމަވެސް ޖުޑީޝަލް ސަރވިސް ކޮމިޝަނުން ހަމަ ނޫނެކޭ. ހަމަ ކުރާނީ އުމުރު ދުވަހަށޭ. އެޔޭ ތިމަންނަމެން ޤާނޫނީ ގޮތުން ދެކޭގޮތަކީ އެހެން ކިޔާ ބާރުލާފައި އެކަން ކުރުމުން އަޅުގަނޑު ދަންނަވާނީ އަޅުގަނޑު އެކަން ކުރުމަށް ހިތްވަރުދޭ ބަޔަކަށް އެކަން ޖުޑީޝަލް ސަރވިސް ކޮމިޝަނުން ކުރުމޭ. ދިވެހި ރާއްޖޭގެ ޖުޑިޝަރީ ހަލާކުކުރުމުގެ ޒިންމާ އުފުލަންޖެހެއޭ ޖުޑީޝަލް ސަރވިސް ކޮމިޝަނާއި އެ ކަމަށް ވާގިވެރިވާ ސިޔާސީ ފަރާތްތަކޭ. އަޅުގަނޑު އެ ސްޓޭޓްމަންޓު ވަރަށް ހަރުކޮށް ބާރަށް މި ކޮމިޓީގައި އަޅުގަނޑު ދަންނަވަން. ރިކޯޑުކުރުމަށްޓަކައި، އަޅުގަނޑު މި ވާހަކަ މިދެންނެވީ. އަޅުގަނޑުގެ އެދުމަކީ ހުރިހާ ސިޔާސީ ފަރާތްތަކުން ވެސް ޖުޑީޝަލް ސަރވިސް ކޮމިޝަނުން ވެސް މި ޤައުމަށްޓަކައި އަޅުގަނޑުމެން ސިޔާސީ ފަރާތްތަކުން އަޅުގަނޑުމެން ޚިޔާލު ތަފާތުވެ، ތަޅާފޮޅާ، ދެން ދާން އޮތީ ފަނޑިޔާރުގެ. އެ ގެ ރަނގަޅު ކުރުމަކީ އަޅުގަނޑުމެން ކޮންމެ ދިވެހި ރައްޔިތެއްގެ ވެސް މަސްއޫލިއްޔަތެއް. އެއީ ކޮންމެހެން ވަކި ޕާޓީއަކަށް، ވަކި ވިސްނުމަކަށް، ވަކި ފިކުރަކަށް ވީތީ އޮތް ކަމެއް ނޫން. އެހެންވީމާ، އަޅުގަނޑުގެ ފިކުރާއި ޚިޔާލާ އެހެން ބޭފުޅުންގެ ފިކުރާއި ޚިޔާލާ ހަމަ އެއްވަރު، ނުވަތަ އެއަށްވުރެ ކުރިއަރާ ހުރި ފިކުރާ ޚިޔާލަށް ވުމަކީ ހަމަ އެކަށީގެންވާ ކަމެއް. އެހެންނަމަވެސް އަޅުގަނޑު ހަމަ މި ޢިއްޒަތްތެރި މަޖިލީހުގައި މި ކޮމިޓީގައި ދަންނަވަން އަޅުގަނޑު ޤަބޫލުކުރާ ގޮތުގައި ފަސްއަހަރު ދުވަހަށް ނުކޮށް ދާއިމީކޮށް ފެންވަރު ނެތް ޤާޟީއިންނާއި ފަނޑިޔާރުން އޭގެތެރޭގައި ހިމެނޭ ކަމަށް އަޅުގަނޑަށް ޤަބޫލުކުރެވޭ ހިނދު، އަޅުގަނޑު ޤަބޫލުކުރަނީ ޖުޑީޝަލް ސަރވިސް ކޮމިޝަނާއި އެ ކޮމިޝަނުން މި ދެންނެވި ޢަމަލުކުރުމަށް ތާއީދުކުރާ ހުރިހާ ސިޔާސީ ފަރާތްތަކުން މިކަމުގެ ޒިންމާ އުފުލަންޖެހޭނޭ. ޝުކުރިއްޔާ.
ރިޔާސަތުން ވާހަކަދެއްކެވުން:

އާދެ، އެހެންވީމާ، އަޅުގަނޑު މި ގަސްތުކުރަނީ ކައުންސިލް ޖެނެރަލްގެ ލަފަ އެއް އަޅުގަނޑު މި ކަމުގައި އަހާލާފައި ކުރިއަށް ގެންދަން. އެހެންވީމާ، މި ހިސާބުން އަޅުގަނޑު ކޮމިޓީގެ ބައްދަލުވުން ނިންމާލާނަން. 

